
Диссертациялык иштин жалпы мүнөздөмөсү
Теманын актуалдуулугу: Кыргыз адабият таануу илиминде жазма поэзиянын жана прозанын улуттук көрөңгө – булактарын, генезисин аныктоо маселесинин негизинен өткөн кылымдын 40-жылдарынан баштап эле (Тазабек Саманчиндин эмгектеринен баштап) башы ачыла баштаса, ал эми кыргыз драматургиясынын улуттук кыртыштагы башаттары жөнүндөгү проблема такталып изилденмек тургай, илимий маселе катары ушул күнгө олуттуу түрдө коюлбай келе жатат. Бизде драматургиянын тарыхын изилдөөчүлөр элдик оозеки драма (устная народная драма) деген категория менен адат катары ой жүгүртпөй келишет. Ал эми бул түшүнүк башка калктарда, мисалы, орус адабият таануусунда эбактан бери бекем орун алган.     

Буга чейин адабият таанууда улуттук драматургиянын жаралышын жана өсүп-өнүгүшүн шарттаган көбүнчө эки негизги факторго гана көңүл бурулуп келген. Биринчи фактор – бул совет бийлигинин, социализмдин, Кыргызстанда ишке ашырган маданий революциянын шарапаты жана коммунисттик партиянын түзүп берген жаңыча социалдык-саясий, идеологиялык шарттары. Экинчи фактор – бул орус классикалык адабиятынын жана алдыңкы советтик көркөм сөз өнөрүнүн, коңшулаш түрк калктарынын драматургиясынын тажрыйбасы жана алардын эстетикалык таасири, идеялык-көркөмдүк өрнөгү. Бул эки фактордун таасирин, албетте, танууга болбойт. Бирок, тышкы факторго гана басым жасап, аны абсолютташтыра берүү кыргыз драматургиясынын изилдөө жаатында өзүнчө бир көнүмүшкө айланып кеткен. 

Адамзат маданиятында кандай гана искусство же адабият болбосун ар дайым негизги эки фактордон – тышкы жана ички булактан азыктанат. Улуттук кыртыштагы тарыхый тамырсыз эч бир элдин көркөм өнөрү өзүнчө өнүм алып, көгөрүп-көктөп кете албайт. Улуттук маданиятыбыздын арсеналында оозеки драматургия фольклордук театр менен синкреттүү байланышта элдик чыгармачылыктын бир түрү экендиги, анын өзгөчөлүгү, көркөм табияты, коомдо аткарган функциясы жана профессионал драматургия жана театр менен «киндиктеш»  байланышы, башат катары кызматы сыяктуу маселелерди системалуу түрдө конкреттүү мисалдар жана талдоолор аркылуу кеңири, далилдүү изилдеп чыгуу улуттук адабият таануубузда курч бойдон турат.
Башка калктарда оозеки драманы элдик искусствонун бир түрү катары эл оозунан жыйноо  жана изилдөө процесстери эбак эле башталган. Орус фольклористикалык илиминде элдик оозеки драманын профессионалдык драматургиянын, театрдын башаты экендиги жөнүндө орус окумуштуулары П.Г.Богатыровдун, В.Ю.Крупянскийдин, Т.М. Акимованын, В.Е.Гусевдин, В.И. Всеволодский Герингросстун, Н.И.Савушкинанын, А.А.Белкиндин эмгектери белгилүү. Өзбектерден окумуштуу М.Х.Кадыровдун монографиялык изилдөөлөрү чыккан. Ал эми бизде кыргыз окумуштууларынан Ж.Кулмамбетовдун, Т.Танаевдин, С.Байгазиевдин эмгектеринде учкай сөз жүрөт.
Бул жерде биздин изилдөөбүздө колдонулган оозеки драма жана элдик театралдык чыгармачылык деген түшүнүктөр  азыркы драматургия жана бүгүнкү театр маанисинде кабыл алынбашы керек. Оозеки драма, театр деген түшүнүктөрдүн алдында көбүнчө элдик көркөм маданияттагы драманын, театрдын прообразы, элементтери, компоненттери, алгачкы формалары туюнулаарын эске алууга тийишпис. 

Диссертациянын темасынын негизги илимий-изилдөө иштери менен болгон байланышы. Изилдөөнүн темасы КР УИАнын Ч.Айтматов атындагы Тил жана адабият институтунун илимий изилдөө иштеринин планына дал келет.
Изилдөөнүн максаты. Ушул күнгө чейин кыргыз адабият таануусунда драматургиянын улуттук башаттарын изилдөөгө байланышкан бөксөлүктү толуктоо максатында кыргыз профессионал драмасынын түпкү улуттук башат- булактарын, тарыхый тамырларын, бир сөз менен айтканда, генезисин ачуу, кыргыздын элдик оозеки драмасынын спецификасын, фольклордук драмалык-театралдык көркөм маданиятынын өзгөчөлүгүн тастыктоо жана анын салттарынын профессионал драматургиянын жаралыш процессиндеги трансформациясын аныктоо.

Изилдөөнүн милдеттери:
− Дүйнөдөгү башка калктардыкындай эле кыргыз элинин да өзүнүн өзгөчөлүү бай фольклордук драмалык-театралдык чыгармачылыгы болгондугун, кылым карытып жашап келгендигин, оозеки драма элдик чыгармачылыктын өзүнчө бир тиби экендигин, анын спецификасын аныктоо;

− элдик драмалык-театралдык өнөрдүн түпкү башаттары эмгектик-өндүрүштүк процесстерден учун алып чыгарын, калктын илгерки турмуш-салттары, үрп-адаттары, ишенимдери менен «генетикалык» байланышта турарлыгын ачуу;

− элдик чыгармачылыкта оозеки драма өзүнчө бөлүнүп турбастан фольклордук жанрлардын тутумунда, аткаруучулук өнөр, элдик оюндар, үрп-адаттар, музыка, ыр-бий менен синкреттүү бирдикте экендигин ачыктоо;

− элдик адат-салттардын, оюндардын драмалык-театралдык касиеттерин, элементтерин тарыхый-этнологиялык материалдардын негизинде талдап ачуу;

− фольклордук адабий жанрлардын драматургиялык-театралдык табиятын ачып көрсөтүү;

− улуу «Манас» эпосунун калктын  оозеки драмасы, трагедиясы жана эпикалык театры экендигин структуралык-аналитикалык талдоо аркылуу тастыктоо;

− кыргыздын чечендик кебинин жана куудулдар өнөрүнүн драмалык-театралдык мүнөзүн ачуу;

− фольклордук оозеки драма менен профессионал драматургиянын ортосундагы генетикалык байланышты, башкача айтканда, профессионал драманын жаралышында элдик драмалык-театралдык чыгармачылыктын көрөңгө-башат катары аткарган кызматын жана ролун ачып көрсөтүү, фольклордук көркөм драмалык салттын трансформациясын ырастоо;

− элдик оозеки драмалык, театралдык чыгармачылыктын коом турмушунда аткарган социалдык-маданий функциясын аныктоо.
Изилдөөнүн илимий жаңычылдыгы:

1.  Байыртан бери уланып келе жаткан элдик маданияттын тутумундагы оозеки драматургиянын, драмалык-театралдык фольклордук өнөрдүн биринчи жолу системалуу түрдө изилдөө объектисине айланды жана алгачкы элдик драмалык искусствонун калк чыгармачылыгынын өзүнчө бир спецификалуу тиби, бөтөнчө катмары катары ачылып берилди. Элдик оозеки драманын профессионал драматургиянын жаралышына улуттук көрөңгө, башат, көркөм тирек – таяныч болгондугу конкреттүү талдоолор аркылуу биринчи жолу ачылып көрсөтүлдү.

2.  Элдик драмалык-театралдык өнөрдүн алгачкы элементтеринин түпкү учугу байыркы адамдардын эмгек ишмердигинен өнүп чыгары, (мисалы, ичине аткаруучулук-театрдык элементтерди камтыган «Бекбекей», «Оп майда» ыры ж.б.) бара-бара аталган өнөр маданий- рухий мааниге ээ болуп, калктын социалдык турмуш тиричилиги, муктаждыктары, каада-салттары, үрп-адаттары, элдик оюндары менен тыгыз байланышта тургандыгы, оозеки драманын аткаруучулук өнөр, музыка, пантомима, хореография менен жуурулушкан синкреттүү мүнөзү аныкталып чыкты.

3.  Элдик адат-салттардын көп жөрөлгөлөрүнүн (мисалы, үйлөнүү салтындагы «Кыз оюнунун» аткарылышы), үрп-адат процедураларынын (маселен, бакшынын  ритуалдары), фольклордук бир катар жанрлардын («Айтыш», «Кошок», «Арман» ж.б.) элдик оюндардын драмалык табияты, театралдык мүнөзү адабий-фольклордук жана тарыхый-этнологиялык материалдардын негизинде талдалып, ачылып берилди.

4.  Грамматикалык жактан тартипке салынган, синтаксисттик жактан уюштурулган, атайын кооздолуп сүйлөнгөн кыргыздын чечен  сөздөрү да, ар тарабынан ойлонулуп, ташка тамга баскандай сүйлөнгөн сахналык речтин, театр актерунун  сахнадагы  кызыл тилди сабаган,  таасын таамай кебинин духун алып жүргөндүгү, элдик куудулдардын өнөрүнүн сахналык жаратылышы (мисалы, өзү түзүп алган оозеки пьеса-сценарий боюнча эл алдында роль аткарган Шаршен  Термечиковдун  актердук инструментовкага бай сатиралык сахналары)  профессионал комедиялык искусствонун алгачкы прообразы экендиги талдоолор аркылуу ырасталды.
5.  Кыргыз элинин тарыхында улуу «Манас» эпосу өзүнчө бир эпикалык театрдын ролун аткарып келгендиги, диологиялык, монологиялык речке, драмадагыдай эмоционалдык-эспресcивдик кепке байлыгы, сюжетинин конфликттүүлүгү, оң жана терс каармандардын өз ара күрөшүнүн ички чыңалгандыгы (“Алмамбет менен Чубактын чатагы”, “Кошой менен Жолойдун күрөшү”, “Манас менен Коңурбайдын сайышы”, “Чоң Казат” трагедиясы ж.б.) жана кагылышуулардын трагедиялуулугу, эпостун сюжеттик мерчемдеринин драмалык чыгарманын сюжетинин негизги элементтерине (түйүндөлүш, чиелениш, кульминациялык өсүш, чечилиш) окшоштугу жагынан улуу эпопея кыргыздын оозеки драмасы экендиги, ал эми тегеректеген угуучулардын ортосунда манас айткан манасчынын обонго, мимикага жана пластикага, жестикуляцияга бай аткаруучулук өнөрү “Бир актердун театры” экендиги структуралык-аналитикалык талдоолор аркылуу биринчи жолу кеңири  далилденди. 

6. Элдик драмалык-театралдык, фольклордук чыгармачылыктын көркөм салттарынын 20-30-жылдардын профессионал драматургиясындагы трансформациясын талдап көрүү, дегеле, тарыхый өтмө катыштык (историческая преемственность) көркөм адабий өнүгүүнүн объективдүү мыйзам ченемдүүлүгү деген илимий аныктаманын кашкайган чындык экендигин дагы бир жолу ырастады. Талдоолор кыргыз драматургиясынын жайдак жерде жаралбагандыгын, улуттук кыртышка тамырлаган “элдик драмалык-театралдык салт” деген улуу нерсе бар экендигин, ал улуу нерсенин бир жерде кыймылсыз катып калган догма эмес экендигин, салттын жандуу кыймылда турарлыгын, жаңы өнүмдөрдүн төрөлүшүнө көрөңгө катары кызмат кылып, уланмалуулукту стимулдап, кечөөкү менен бүгүнкүнү байланыштырган феномен экендигин ачыктады. Ошондой эле, талдоолор драматургиянын практикасында турмуш кубулуштарын, жаңы темаларды жана идеяларды көркөм өздөштүрүү, жаңы адабий формалар менен мурдагы салттык формалардын синтезинде ишке ашкандыгы, салттуу формалар пьесалардын сюжеттик-композициялык структурасына жалгашып, көркөм функция аткаргандыгы, 20-30-жылдардагы кыргыз драматургиясы өзүнүн көркөм составы боюнча синкреттүү экендиги, элдик драмалык – театралдык өнөрдүн илгертен келе жаткан көнүмүш көрүнүштөрү (үйлөнүү салт каадалары, «Кыз оюну», жаштар оюну, кыз-жигиттин алым-сабактары, арман-кошок монологдору, чечен сөз салты ж.б.) пьесалардын сюжетинин ажырагыс элементи катары жашап тургандыгын көрсөттү. Талдоолорубуз  драмаларда сюжет куруу көбүнчө элдик чыгармачылыктын традициялык сюжет куруу ыкмалары менен жүзөгө ашып отургандыгын да көрсөттү («Карачач», «Кайгылуу Какей»).

7.  Историзм методологиясына таянып, конкреттүү анализ жүргүзүү кыргыз профессионал драматургиясынын башталыш этабы мурдагы элдик оозеки драмалык чыгармачылыктын тажырыйбасы менен «генетикалык» байланышта тургандыгын жана жаңынын жаралышына база болуп бергендигин, 20-30-жылдардын драматургиясында элдик драмалык-театралдык чыгармачылыктын салттарынын көркөм трансформациясы кыйла активдүү жүргөндүгүн ырастады.

8. Элдик оозеки драманын жана театралдык чыгармачылыктын калктын рухий-маданий турмушунда аткарган тарбиялык, көркөм-эстетикалык функциясы ачылып көрсөтүлдү.
Изилдөөнүн практикалык мааниси. Диссертациялык иштин натыйжаларын жогорку окуу жайларынын филология факультеттеринин жана искусство институтунун актердук факультеттеринин кыргыз адабиятынын, маданиятынын, тарыхы боюнча атайын курстарында пайдаланууга болот. Ошондой эле, изилдөөнүн жыйынтыктары кыргыз драматургиясынын тарыхын жазууда пайдалуу болмок деп эсептейбиз.
Изилдөөнүн теориялык-методологиялык негизи. Изилдөөнүн теориялык-методологиялык негизин адабияттын теориясы жана фольклористиканын маселелери боюнча жазылган фундаменталдык илимий эмгектер, элдик оозеки драманын, фольклордук театрдын тарыхын изилдеген орус окумуштуулары И.Н. Берковдун,  В.И. Всеволодский Гернгросстун, В.Е.Гусевдин, Н.Н.Савушкинанын, В.Ю.Крупянскийдин илимий изилдөөлөрү, ошондой эле, кыргыз илимпоздору А.Абдыразаковдун, А.Акматалиевдин, С.Байгазиевдин, М.Борбугуловдун, О.Ибраимовдун, Р.З.Кыдырбаеванын, А.Садыковдун, Т.Танаев, Л.Үкүбаеванын ж.б. эмгектериндеги илимий-теориялык идея-жоболор түздү.
Коргоого коюлуучу негизги жоболор:

1. Кыргыз адабият таануу илиминде буга чейин атайын изилденбестен кыргыздын оозеки драмасы жана фольклордук театралдык өнөрү калк чыгармачылыгынын өзүнчө бир кайталангыс тиби, составдык бөлүгү, иликтенбей «дың» бойдон жаткан өзүнчө бир маданий «материк» болуп эсептелет.

2. Бул руханий-көркөмдүк, маданий мурас-байлык кыргыз элинин турмуш-тиричилиги, каада-салттары, үрп адаттары, элдик оюндары, чечен кеп маданияты, куудулдар өнөрү, оозеки чыгармачылыктын түркүн жанрлары, акындардын айтышы, аткаруучулук искусство менен жуурулушуп жаткандыгы жана синкреттүү мүнөзү менен бөтөнчөлөнүп, коомдо зарыл маданий-тарбиялык кызмат өтөп турган.

3. «Манас» эпосу калк турмушу менен жуурулушуп жашаган, түздөн-түз эл алдында, тегеректеген угуучулардын ортосунда аткарылууга эсептелген кыргыз элинин улуу оозеки драмасы да, трагедиясы да, театры да. «Манас» аттуу драмалык-театралдык сахнанын башкы актеру-манасчы. Манасчынын өнөрү – бир актердун театры. «Манас» оозеки драмасынын жана трагедиясынын автору – эл. Чынында эле, «Манас» эпосу оң-терс каармандардын кескин кагылыштары, диалог, монологдорго байлыгы, сюжетинин конфликтүүлүгү, курчтугу, драмалык чыңалууларга карктыгы менен драмалык чыгарманын өзүн элестетип турат. «Манастын» драматургиялык поэтикасы профессионал драматургиянын көркөм структурасына өзүнүн таасирин тийгизген.

4. Кылымдардан бери жашап келе жаткан элдик драмалык-театралдык чыгармачылык профессионал драматургиясынын жаралышына автотомдук көркөмдүк-маданий база, көрөңгө-башат катары кызмат кылган жана элдик оозеки драматургиянын бир катар салттары 20-30-жылдардын пьесаларында сюжеттик структурасында активдүү «жүрөк кагып» турат жана кээде сюжет түзүүчү фактор катары аракетте турат.
Изденүүчүнүн жекече салымы. Диссертанттын жекече салымы адабият таануу илиминде биринчи жолу кыргыздын оозеки драматургиясын системалуу түрдө изилдөөгө алгандыгында жана элдик драмалык-театралдык  чыгармачылыкты кыргыз маданиятындагы зарыл социалдык-маданий функцияны аткарган кайталангыс синкреттүү феномен экендигин тастыктап, анын профессионалдык драматургиянын жаралышына улуттук көркөмдүк-эстетикалык көрөңгө катары кызмат кылгандыгын конкреттүү илимий талдоолор аркылуу аныктагандыгында.
Диссертациянын апробацияланышы. Диссертациянын негизги жыйынтыктары ар кандай статустагы илимий-практикалык конференцияларда, педагогикалык окууларда, тегерек столдордо, семинарларда докладдар, чыгып сүйлөгөн сөз түрүндө апробацияланды. Жогорку аттестациялык комиссия көрсөткөн рецензиялануу журналдарда 9 макала жарыяланды жана ал макалаларда изилдөө ишинин негизги мазмуну чагылдырылган.

Диссертациянын түзүлүшү. Диссертациялык иш киришүүдөн, 3 главадан, главаларга тиешелүү параграфтардан, жалпы корутундудан жана пайдаланылган адабияттардын тизмесинен турат.

Изилдөөнүн негизги мазмуну
Киришүүдө теманын актуалдуулугу, илимий жаңылыгы, теориялык жана практикалык мааниси аныкталып, коргоого сунуш кылынган жоболор, изденүүчүнүн илимге кошкон жаңылыгы, изилдөөнүн максаты менен милдеттери, диссертациянын апробацияланышы чагылдырылды.
Диссертациянын биринчи главасы «Элдик  маданияттагы драмалык-театралдык башталмалар – кыргыз профессионал драматургиясынын түп башаты» деп аталып, беш параграфта чечмеленет. 
Биринчи параграф «Элдик маданияттагы драмалык-театралдык  элементтер» деген аталышта берилген. Дүйнөдө нерсе, материя, зат эч качан жоктон пайда болбойт, бардан жок болбойт. Жайдак жерде эч нерсе жаралбайт. Жаңы нерсе мурдагы көрөңгөдөн өнүп чыгат. Диалектиканын, уланмалуулуктун, өтмө-катыштыктын мыйзамы ушундай. Бул мыйзам ченемдүүлүктөн кыргыз драматургиясынын тышкары турушу мүмкүн эмес. Демек, кыргыз профессионал драмасынын жаралышына омок, өбөлгө болгон улуттук факторду, ички көрөңгө-жерпайды иликтөө, аныктап-ачуу өктөм зарылдык.

Улуттук көрөңгө-өбөлгөлөрдү издөөнү байыркы доорлордон баштоо логикалуу. Анткени, алгачкы башаттардын пайда болуу процесси кылымдардын тереңинде жатат. Драматургиянын жана театрдын келип чыгышын изилдеген окумуштуулар көркөм өнөрдүн бул түрлөрүнүн байыркы палеолит доорундагы уруу жамааттарынын оюндарынан, ырларынан учук алып чыккандыгын белгилешет. Ал эми байыркы оюндар көп учурда түздөн-түз эмгек процессин имитациялоо менен байланышкандыгы белгилүү.

«Первобытное искусство есть непосредственный образ процесса производства» - деп Г.В.Плеханов бекеринен жазган эмес [Плеханов Г.В. Материалистическое понимание истории. В кн.: Искусство и литература. – Москва, Искусство, 1957.7-б.]. Бул ойдун чындыгын кыргыз тарыхынын практикасы да ырастайт. Маселен, кыргыз элинин айтылуу «Бекбекей» ырын алалы. «Бекбекей» ыры түнкүсүн короо кайтарган кыз-келиндер тарабынан созолонгон обон менен коштолуп, кээде жекече, кээде коллективдүү түрдө аткарылат. Байыркы кыргыздардын түнкүсүн короону айлана басып койду ит-куштан саксактап кайтарган эмгек практикасынан түздөн-түз өсүп чыккан «Бекбекей» ыры өзүнүн кыз-келиндер тарабынан аткарылышы жагынан караганда, драма жанрындагы монологду же хорду элестетет. Демек, кыргыз профессионал драматургиясынын жана театрынын алгачкы түйүлдүктөрү илгерки палеолит доорунда пайда болгон мал чарбачылык, дыйканчылык эмгек процесстеринин катмарларынан өнүп чыккан «Бекбекей», ошондой эле, «Шырылдаң», «Оп майда» сыяктуу ичине сахналык башталмаларды камтыган байыркы элдик ырларда жатат десек эч жаңылышпайбыз. Эгерде кыргыз кыртышынан драманын жана театрдын алгачкы жөрөлгөлөрүн системалуу түрдө издөөгө өтсөк, анда бул искусствонун байыркы элементтерин көчмөнчүлүк доордо кыргыз ичинде жашаган шамандык (бакшылык) диндин ритуалдарынан да табабыз. Болгондо да бакшынын өнөрү синтетикалуу. Анын магиялык-мистикалык ритуалы драмалык речтин элементин да, музыканы да, пантомиманы да, бийди да ичине камтып, өзүнчө эле бир хореографиялык драма өңдүү. Бүткүл жан-дили менен магиялык-мистикалык дүйнөгө кирип кеткен бакшынын бул «ролунда» ички психологиялык драмалык чыңалуу абдан күчтүү. Кимдир бирөөлөргө тышынан оюндай көрүнгөнү менен өзүнүн ич жагында жин-шайтан менен өлөөрчө кармашып, аларды жан-алакетке түшүп кубалап, же болбосо кандайдыр бир мистикалык күчтөрдү жардамга чакырып, эси эки болуп жаткан бакшынын психологиясы драматизмдин бийик чегине чейин жетет. Бул жагынан бакшы нагыз драмалык актердун өзүнө окшош. 
Илгертен бери жашап келе жаткан кыргыздын чечендеринин сөздөрү да жөнсалды оозеки речтин катардагы көрүнүшү эмес. Чечендик кеп адресатка таасир кылуу максатын көздөгөн, белгилүү бир насаатты ичине камтыган, грамматикалык жактан атайы тартипке салынган, синтаксистик жактан уюштурулган речь. Атайын кооздолуп сүйлөнгөн мына ушул кыргыздын чечен сөздөрү ар тарабынан ойлонулуп, ташка тамга баскандай сүйлөнгөн сахналык речти, же болбосо театр актерунун сахнадагы кызыл тилди сабаган, таасын таамай кебин элестетет. Бир сөз менен айтканда, байыртан келе жаткан бай салты бар кыргыздын чечендик кеби драмалык жана сахналык речтин башталмаларын алып жүргөндүгү менен кызыгууну туудурат жана 20-кылымдын 20-жылдарында жаңыдан жарала баштаган профессионал драматургияга улуттук маданий «генетикадагы» өбөлгө катары астыртан азык, аңыз болбой койгон эмес.

Ал эми экинчи параграф «Элдик чыгармачылыктын «Кошок», «Арман» ырлары драмадагы монологиялык речтин кайталангыс үлгүсү» деп аталып, мында элдик кошоктор менен армандар өзүнүн драмалык-театралдык мүнөзү менен өзгөчөлөнөөрү белгиленген. Биз кошок формасын элдик драмалык өнөрдүн нагыз жана оорчундуу элементи катары караганыбыз туура болот. Кошок – бул бир боор адамынан же жакынынан ажыраган адамдын көз жашын төгүп, муң-зарга батып айткан ички күйүтү, арман-кайгысы жана маркумдун жасап кеткен иштери жөнүндөгү монологу. Анын өзгөчөлүгү поэтикалык формада айтылгандыгы, трагикалык пафосунун күчтүүлүгү жана эмоционалдуулугу, монолог түрүндө кишинин ичинен кайнап чыккандыгы. Бул жердеги эң негизги нерсе, кошоктун драмалык искусстводогу монологду элестетип тургандыгында. Чын-чынына келгенде, кошок – бул драмалык монологдун өзү. Кошок профессионал драматургиядагы каармандын драмалык сценада жалгыз туруп өзүнчө айткан жан сырына окшойт. Маселен, элдик оозеки чыгармчылыктын казынасынан «Умсунай» аттуу кошокко көңүл буруп көрөлү. Кошоктогу кызынан ажыраган атанын кан какшап айткан төмөнкү «Үйүмдөн кеттиң умсунум», «Кашымдан кеттиң умсунум», «Какшап калдым умсунум», «Аксап бир калдым умсунум», «Жылдызым элең умсунум», «Тайлагым элең умсунум», «Жөлөгүм элең умсунум», «Чолпон эле умсунум», «Эркем элең умсунум», «Өрдөктөй болгон умсунум», «Шурум элең тизилген» жана башка ушул сыяктуу сөздөрү кадимки сахнада айтылган каармандын күчтүү монологундай адамга катуу таасирин берет. Кошоктогу «Умсунум» деп кайра-кайра кайталанган редиф атанын ички күйүтүн өтө таасирдүү жеткирип, монологдун эмоционалдуулугун, кайгылуу трагизмин күчөтүп турат.
Кошоктун драмалык-театралдык мүнөзү анын аткаруучулук өнөр менен байланышкандыгынан көрүнөт. Кошокту күйүттүү адам жалгыз отуруп да өзүнчө муңканып созот. Бирок кошок салт катары көбүнчө маркумдун өлүмүнө байланыштуу аза күтүү каада-жөрөлгөлөрүндө айтылат. Кошок – монологдун мазмуну драмалуу, бирок ал аткарылышы жагынан театралдык сцена сыяктуу. Боз үйдүн ичиндеги кошокчу роль аткарган аткаруучуну элестетсе, боз үйдү тегеректеп, кошокту угуп турган сырттагы көпчүлүк эл актерду тыңшаган көрүүчүлөр шекилдүү. 

Өзүнүн жанрдык жана мазмундук маңызы жагынан элдик фольклордук чыгармачылыктагы арман ырлары да кошок сыяктуу эле драмалык монологду элестеткендиги менен кызыгууну туудурат. «Арманда» лирикалык каармандын арман-күйүтүнүн жүрөк түпкүрүнөн атылып чыккан сырчылдыгы, эмоционалдык илептүүлүгү жана психологиялык драматизми менен айырмаланат. Оозеки чыгармачылыктагы «Койчунун арманы», «Жокчулук» сыяктуу белгилүү арман ырлары эмоционалдык таасирдүүлүгү менен бөтөнчөлөнгөн жана ички чыңалууга толгон драмалык монологиялык речтин нагыз үлгүсү десек жаңылбас элек.

Кыскасы, оозеки чыгармачылыктагы кошок жана арман ырлары өзүнүн мазмунунун трагизми, монологиялык жаратылышы, аткарууга эсептелгендиги боюнча кыргыздын элдик драмалык искусствосунун оорчундуу кайталангыс компоненти болуп эсептелет. 20-30-жылдардагы жаңы башталып жаткан кыргыз профессионал драматургиясында каармандардын речинде кошок, арман мотивдери аз эмес учурайт. Мындан улам улуттук драматургия өзүнүн алгачкы кадамдарында оозеки элдик драма өнөрүнөн азыктанган деп айтышка негиз бар. 
Диссертациянын үчүнчү параграфы «Акындар поэзиясындагы «Айтыш» жанрынын драматургиялык табияты» деп аталат. Элдик көркөм маданияттын кандайдыр бир көрүнүшү театралдык кубулуш катары саналыш үчүн эң оболу көрүүчүнүн жана аткаруучунун болушу шарт. Ушул жагынан караганда айтыш өнөрү аталган эки компонентке толугу менен эгедер. Акындардын айтышы кыргыз коомунда бозүйдүн ичинде курчаган элдин ортосунда же ачык асман алдында аш-тойлордо көпчүлүктүн көз алдында өтөт. Акындарды курчаган эл театрдагы көрүүчүлөрдү элестетсе, элдин ортосундагы же маңдайындагы айтышка түшкөн эки акын роль аткарган артисттерге окшойт. Ал эми ортодо акындардын алдына төшөлгөн көлдөлөң же кооз шырдак сахна сыяктуу. Казактын драмалык жана театралдык өнөрүнүн улуттук баштапкы формаларын изилдеген окумуштуулар акындар айтышынын көп жагынан театралдуулуктун элементтерине ээ экендигин белгилешет [Ауэзов, М. Фольклорный театр народов СССР. – М., 1978. 128-б.]. Айтыш – бул эки акындын эрөөлү, көпчүлүктүн көз алдында өткөн турнири. Айтышты драмалык өнөргө жакындатып турган нерсе – бул биринчи иретте, анын диалогиялык мүнөзү. Эки акындын кезек менен бири-бирине атаандаша ыр менен «жаакташкан» диалогу – айтыштын драмалык сюжетинин негизин түзөт. Айтышта жеңип чыгуунун духу өкүм сүрөт. Демек, акындардын талант жөндөмү, акыл-эси, психологиялык дүйнөсү мөөрөйгө жетүү мүдөөсүнөн улам чегине чейин чыңалат. Акындардын айтышы бул жагынан драмалык чыгармадагы өз ара күрөшкөн антипод каармандардын жан дүйнөлөрүндө өтүп жаткан психологиялык драматизмди эске салат. Айтыш процессинде акындардын улам күчөп атаандашып, эрегишип, бири-бирине үстөмдүк кылууга умтулуп, кээде катаал кагылышууга чейин барышы драмалык чыгармадагы каршылашкан кейипкерлердин конфликтиси менен түздөн-түз ассоциация түзүп турат.
       Маселен, «Эшмамбет менен Калыктын айтышы» өзүнүн диалогунун чыңалгандыгы, конфликтисинин курчтугу, айтыштын сюжетинин түйүндөлүп, капысынан ырбап, көз ачып жумганча кульминациясына жетип, анан шарт сынып аякташы профессионал драманын сюжеттик салттуу өнүгүш жолу менен анология түзүп жатат. Драма менен дал ушундай эстетикалык окшоштук дегеле акындардын айтыш жанрына жалпысынан мүнөздүү экендигин дагы бир жолу белгилемекчибиз. Акындардын айтыш өнөрү кыргыз элинин драмалык-театралдык элдик искусствосу илгертен эле кылымдардын катмарларында жаралып, жашап аракеттенип, массага маданий-коомдук кызмат өтөп келгендигин ырастайт жана калк көркөм маданиятынын бул салаасы Совет доорунда төрөлгөн профессионал драманын жана театрдын тарыхый тамырынан экендигине шек кылууга болбойт.      
Илимий иштин биринчи главасынын төртүнчү параграфы «Кыргыздардын үйлөнүү салтындагы «Кыз оюну» драмалык-театралдык этномаданияттын  кубулушу катары» деген аталышта берилген. Кыргыз элинин үйлөнүү-үлпөт салтынын аткарылып жүргөн иш-чараларынын драмалык-театралдык табияты талашсыз нерсе. Бул тууралуу кыргыз адабиятчылары да, орус адабиятчылары да өзүлөрүнүн эмгектеринде баса көрсөтүп келишет [Акматалиев, А. Үйлөнүү үлпөт салты. – Китепте: Кыргыз адабиятынын тарыхы. 1-китеп. – Бишкек, 2004.; Савушкина, Н.И. Русский народный театр. – М., 1976.; Каскабасов, С. Театральные Элементы в казахских обрядах и играх. Китепте: Фольклорный театр народов СССР. – М., 1985.].

Жалпысынан алганда, үйлөнүү үлпөт салытынын ички структурасы кудалашуу (Бел куда, бешик куда, кыз тандоо, жуучу жиберүү, сөйкө салуу процедурасы, алдын-ала калың берүү жөрөлгөсү жана башка), күйөөлөө, кыз узатуу, келин тою сыяктуу ири бөлүктөрдөн туруп, бул бөлүктөрдүн ичинде «Жар көрүшүү», «Токмок салуу», «Кыз оюн», «Төшөк талашуу», «Такыя салуу», «Кыз кыңшылатуу», «Кемпир өлдү», «Бет ачар», «Отко киргизүү», «Өкүл ата, өкүл апа» шайлоо ж.б.у.с. иш-чаралардын узакка созулган татаал комплекси орун алган. Ушул иш-чаралардын ичинен бир эле «Кыз оюн» оюнуна токтолуп көрөлү. «Кыз оюнундагы» кыз-келиндер менен жигиттердин беттешип, бири-бирине кезек берип, алмак-салмак ырдашканы профессионал драмадагы диалогиялык кепти элестеткендиги менен кызыгыш туудурат. «Кыз оюн» үйлөнүү үлпөт салтынын ар дайым аткарыла турган туруктуу компоненти. «Кыз оюнунун» кагазда жазылбаган, эсте сакталган сценарийи бар. Оюн ошол оозеки пьеса – сценарий боюнча жүргүзүлөт. «Кыз оюнуна» негизинен кыздын тели-теңтуштары, жеңелери, айылдын кыз-жигиттери, күйөө тараптын жаштары катышат. Адегенде, «Кыз оюнун» алып баруучулар – тилдүү-ооздуу шакылдаган өнөрлүү жеңе, күйөө тараптан адат катары күйөө жолдош дайындалат. Бул экөө кадимки сахнадагы көрсөтүүнү алып баруучулар сыяктуу. Үйлөнүү салтынын «Кыз оюндан» башка компоненттери да өзүнүн театралдуу мүнөзү менен көңүлдү бурат. Мисалы «Кемпир өлдү» жөрөлгөсүндө аткаруучулук-оюндук белгилер даана көрүнүп турат. Салттык «сценарий» боюнча босогого жаткан кемпир өзүнчө роль аткарып, «артист» болуп жаткандыгы көз көрүнөө. Демек, бул жерде өзүнчө бир сахна ойнолуп жатат.
Бешинчи параграф «Куудулдардын өнөрү – комедиялык пьесанын жана сахнанын прообразы» деп аталат. Куудулдардын айлана-тегерегине көрсөткөн өнөрлөрү өзүнчө бир комедиялык сахнаны элестетип, «чындыктын чечекейин жара сайган» куйкалагыч күйдүргү кептери менен коомдогу социалдык жана нравалык илдеттерди, ар кандай атка минерлердин, элдин канын соргон чоң курсак мансаптуулардын, сүткорлордун, кайрымы жок сараң байлардын терс жорук-жосундарын сынга алышып, туудурган күлкүлөрү аркылуу элдин көзүн ачышкан. Алардын тууроочулук өнөрү, турмуш-тиричиликтен алынган сценалары, комикалык кыймыл-аракетке карк аткаруучулук таланты адамдардын боорун эзип, жарпын жазып, кумардан чыгарган. Алсак, Айдараалы жөргөлөк, Куйручук, Шаршен сыяктуу куудулдардын өнөрлөрүнө элдер күлүп жатып өздөрүнүн дилин агартышкан. Айдараалынын «Көйрөң күүсүнөн» эле анын комикалык артистизмин көрө алабыз.

Эгерде Куйручук өзүнүн куудулдук жоруктарын, чечендигин, тикенектүү, тибирткелүү сөзүн конкреттүү кырдаалга жараша күтүүсүздөн импровизациялап чыгарса, Ш.Термечиков да ушундай эле өнөргө эгедер болуп, бирок Куйручуктан айырмаланып, көп учурда күн мурун оозеки түзүп алган өзүнүн сценарийи, комедиялык «минипьесаларынын» долбоору менен иштеген.

Жыйынтыктап айтканда, адабият таануудагы кыргыз профессионал драматургиясынын жаралышында эки негизги фактор – өзгө элдердин өнүккөн драматургиясынын, театрынын өрнөктөрү жана социалисттик системанын түзүп берген ыңгайлуу шарттары роль ойногон деген ой корутундуларынын жетишсиздигин, атүгүл бир беткейлигин айкындап отурат.
«Улуу «Манас» эпосунун драматургиялык табияты жана манасчылык өнөр  бир актердун театры катары» аталган экинчи главанын «Манас» - кыргыздын оозеки эпикалык драмасы жана трагедиясы» аттуу биринчи параграфында эпостун драматургиялык табияты жана трагедиялуулугу талданып өтөт. 
«Манас» эпосунун драмалык өзгөчөлүгүн казактын улуу жазуучусу М.Ауэзов биринчилерден болуп байкаган [М.Ауэзов. Мысли разных лет. -Алма-Ата, 1961, 511-б.]. Театровед Ж.Кулмамбетов өзүнүн «Манас» - кыргыз элинин эпикалык театры» - деп аталган макаласында эпостун драматургиялуулугун далилдөө максатында «Манастагы» «Алмамбет менен Чубактын чатагы» бөлүмүн мисалдар менен конкреттүү талдап келип: “Бул мисалга алынган сюжет дапдаяр драмалык текст болуп эсептелет”- деп айтканы бар [Кулмамбетов Ж. «Манас» - кыргыз элинин эпикалык театры .– «Ала-Тоо» 1995, №1, 214-б.]. Чындыгында эле «Алмамбет менен Чубактын чатагы» эпизодду ыр формасында түзүлүп, окуя башталганда адегенде чийеленип, андан соң өнүгүп жүрүп отуруп, акырында кульминациялык чекитине жетип аяктайт.  Эпос муну менен гана чектелбейт. Бул эпизоддон сырткары буга окшогон «Алооке хандын кыргыздарды чабышы», «Кошой менен Жолойдун күрөшү», «Манас менен Коңурбайдын сайышы», «Алмамбеттин окуясы», «Чоң казат», «Манас баатырдын өлүмү» сыяктуу эпостун бөлүмдөрү өзүнүн күчтүү драматизми жана трагизми менен бөтөнчөлөнөт.
Эпостун сюжетинин карама-каршылыктарга шыкалган терең философиялык мазмунунан жана чыгарманын башкы борбордук каармандын өлүмү менен аякташынан улам, бир катар окумуштуулар жана маданият ишмерлери «Манасты» улуу трагедиялык чыгарма деп эсептешет. Маселен кытайлык манастаануучу  Лаң Йиң: ««Манас» эпосу бийик трагедия. Мындай терең мазмундагы трагедиялык бийиктик дүйнөдөгү башка эпостордо чанда кездешет. «Манастын» өлбөй-өчпөй,  эл жүрөгүн толкундатып келе жатышынын тамыры ошол улуу трагедиялык мазмунда жатат», - деп жазат [Байгазиев С. Манастаануу. – Бишкек, Гүлчынар,2010.142-б.]. ««Манас» трилогиясы өз доорунун улуу трагедиясы. Өзүнүн сырткы структуралык түзүлүшү, ички мазмуну боюнча «Манас» эпосу эң бийик адабий жанрга, тагыраак айтканда, трагедияга кирет» [Убукеев М. «Манас»- өз доорунун трагедиясы. -Ала-Тоо, №1, 1995.136-б.].

Эгерде трагедия жанрынын түшүндүрмөсүнө келсек, ал мындайча аныкталат: «Трагедия и есть такая форма драматургического жанра, которая характеризуется изображением безвыходного противоречия, в результате которого борьба, положенная в основу сюжета кончается гибелью героя» [Борев Ю. О трагическом. –Москва, Искусство, 1961.75-б.]. Ушул теориялык аныктамадан чыгып, «Манаска» карасак, анда «Чоң Казаттагы» кыргыз менен кытайдын ортосундагы кандуу согуш – бири-бирин багынтуу үчүн айыгышуу перспективасы жок, чечилгис карама-каршылык жана бул кызыл-кыргындын аягы барып Манастын жана анын чоролорунун өлүмү менен аяктап жатат. Бул жагынан алсак да, «Чоң Казаттын» трагедияга жатары ачыкка чыгып турат. 

Илимий иштин экинчи параграфы «Алмамбет менен Чубактын чатагы – эпикалык оозеки драманын үлгүсү катары» деп аталат. «Алмамбет менен Чубактын чатагында» драмалык чыгарманын негизги белгилери: диалог да, драмалык речь да, конфликт да, мүнөз да, драмалык кыймыл-аракет да драмалык сюжеттин элементтери болгон түйүндөлүш да, чиелениш да, кульминациялык өсүш да, конфликттин чечилиши да бар. Драмалык чыгармада драматизм, монолог, каармандын жүрүм-турумунун логикалык жана психологиялык жактан мотивировкаланышы, экинчи план, сюжеттик сценалардын жүрүшүнүн жана алмашышынын табигыйлуулугу деген сыяктуу түшүнүктөр жана категориялар бар. Буларсыз драмалык чыгарманы элестетүү мүмкүн эмес. Албетте, мындай критерийлер негизинен реалисттик драмага коюлуучу критерийлер. «Манастын» дал ушул «Алмамбет менен Чубактын чатагы» бөлүмүнөн аталган белгилерди жалпысынан болсо да көрө алабыз. Жыйынтыктап айтканда, «Алмамбет менен Чубактын чатагы» өзүнүн формасы жагынан да, структуралык түзүлүшү жагынан алганда да, конфликттин курчтугу, динамикалуулугу, диалогдордун экспрессивдүүлүгү, кыймыл-аракеттүүлүгү тарабынан караганда да нагыз драмалык чыгарма катары саналууга татыйт.
Ал эми үчүнчү параграф «Манасчынын өнөрү – бир актердун театры» аталып,  улуу мурасыбыздын укумдан тукумга сакталып калышында манасчыларыбыздын ролу чоң экендигине арналат. 
”Манас” эпосунун өзгөчөлүгү – анын ар дайым эл алдында аткарылгандыгында.  Тегерете   курчаган   элдин ортосу же боз үйдүн төрү өзүнчө бир сахнаны элестетет.  Ал эми жомокчу – айтуучуну тегеректеген эл көрүүчүлөрдү, угуучуларды элестетсе,  ортодогу  же төрдөгү  манасчы роль аткарып жаткан актердун элесин берет. Күпүлдөп манас айткан манасчы менен аны берилип тыңшап отурган угуучунун  бири-бири менен жуурулушкан биримдиги – бул чын-чынында театр искусствосунун категориялары  менен  мүнөздөлчү кубулуш. Манасчынын өнөрү – “бир актердун театры” катары аталышка акылуу.   
Мына ошентип, эпостун көп бөлүмдөрү речтик курулушунун  диологиялык, экспрессивдик-эмоционалдык мүнөзү, сюжеттик  мерчемдеринин драмалык чыгарманын сюжеттик негизги элементтерине (түйүндөлүш, чиелениш, кульминациялык өсүш, чечилиш) окшоштугу,  конфликтисинин драмалуулугу  боюнча  кадимки пьесанын  өзү өңдүү. 

Илимий иштин үчүнчү главасы «Элдик оозеки драмалык чыгармачылыктын салттарынын 20-30-жылдардын профессионал драматургиясындагы көркөм трансформациясы» деген аталышта берилди. Окумуштуу И.А.Бернштейн Москвадагы «Наука» басмасынан жарык көргөн илимий жыйнакка жазган баш сөзүндө «салт» (традиция) деген феномендин эмне экендигин жалпы философиялык планда трактовкалап келип, мындайча бүтүм чыгарат: «Традиция в общефилосовском смысле этого слова представляет собой определенный тип отношений между последовательными стадиями развивающегося обьекта, в том числе и культуры, когда «старое» переходит в новое и продуктивно «работает» в нем» [Бернштейн И.А. Предисловие. – Китепте: Роль традиции в развитии культуры. – Москва, Наука,1986.4-б.]. И.А.Бернштейндин бул терең ой корутундусунун логикасын улап айтсак, демек «салт» деген нерсе маданиятта бир жерде таштай катып калган, өткөн күндөрдүн гана үлүшүнө тиешелүү өлүү нерсе эмес, ал өткөн күндөн бүгүнкү күнгө өтүп, кыймылда турган, жаралган жаңы нерсеге жандуу фермент катары катышкан, өнүгүүдөгү жаңы кадамга башат, омок, таяныч болуп турган тарыхый феномен. Эгерде биз 20-жылдардагы көп көшөгөлүү алгачкы «төл башы» пьесаларга аналитикалык талдоо салып көрө турган болсок, андан кечөөкү менен бүгүнкүнүн тогошуусун, тагыраак айтканда, салттык формалар менен жаңы нерсенин кызыктуу диффузиясын көрө алабыз. Маселен, Молдогазы Токобаевдин «Кайгылуу Какей» пьесасынын структурасындагы айрым сюжеттик көрүнүштөрдүн «маданий генетикасы» кайдан чубалып чыгып жаткандыгы куралданган көзгө көрүнүп турат. «Кайгылуу Какейдин» сюжетинин көп бөлүгүн Чойбек байдын үйлөнүүгө камынышына жана анын машакатына байланышкан окуялар түзөт. Демек, чыгармада үйлөнүү маселеси чагылдырылып жаткандан кийин кыргыздан илгертен келе жаткан үйлөнүү салтынын процедуралары автордун эсине түшпөй коймок эмес. Анткени, Молдогазы Токобаев бул жерде жомок жанрындагы кандайдыр бир чыгарманы эмес, турмуш чындыгын көрсөткөн реалисттик пландагы чыгарманы жазууга далалаттанып отурат. Ушундай шартта алгачкы драманын автору алиги элдик үйлөнүү салтынын жөрөлгөлөрүн башынан аягына чейин турмушта кандай болсо, ошол калыбында пьесанын сюжетине жайгаштырган. Элдик драмалык – театралдык чыгармачылыктын өрнөктөрү бала кезинен М.Токобаевдин аң сезиминде, рух дүйнөсүндө, жекече адамдык тажрыйбасында жашаган. Бул личносттук тажырыйба, турмуштук «багаж» - сабак, тунгуч пьесаны жазып жатканда жазуучулук калемди кандайча астыртан түрткүлөп «башкарып» кеткендигин автор өзү да байкабай калган. Үйлөнүү-үлпөт салтынын эреже-жөрөлгөлөрүнүн реалдуу турмуштагы оюндук (игравой) мүнөзү, тамашалуу, шайыр, бака-шака маанайдагы диалогдорго жыштыгы пьесанын жаратылышына ылайык келип, спонтандуу түрдө чыгарманын структурасына куюлушуп кеткен жана пьесаны жазып жатканда тааныш сюжет авторго белгилүү даражада кандайдыр бир ыңгайлуу жеңилдик жараткан. Бекеринен ал алгачкы пьесасын «Кайгылуу Какей» деп атаган эмес. М.Токобаев өзүнө чейинки замандардагы аялзатынын кыйын-кезең тагдырына арналган элдик арман ырларын да далай жолу угуп, акыл-оюна сиңирген. Дегеле кыргыз фольклорунда ар кандай турмуштук кырдаалдарга байланыштуу келип чыккан инсандын оор абалын, тагдыр трагедиясын, социалдык көйгөйүн ырга салган «Арман» жанрындагы поэзия кеңири өнүккөн. Мисалы, «Чалга берген кыздын арманы», «Манас» үчилтигиндеги «Алмамбеттин арманы», «Каныкейдин арманы», ошондой эле «Койчунун арманы» ж.б. Элетте Молдогазы Токобаев кичинекей чагынан мына ушундай элдик оозеки чыгармачылыкка сугарылып чоңойгон. Арман ырларынын драмалык чыгармадагы каармандын монологиялык речине окшош экендигин изилдөөбүздүн башталыш бөлүмүндө аргументтер менен ырастаганбыз. «Кайгылуу Какейде» өзүнүн атасындай болгон чалга кудаланган Какей кыздын, Чойбектин токолу Бүбүкандын, багы ачылбаган кедей жигит Өмүркулдун ички кайгы-капасын, күйүтүн жазып жатканда, М.Токобаев өзүнө көнүмүш алиги арман жанрынын салтына, мотивине түшүп отурганын өзү да сезген эмес. Каармандардын монологдорунун элдик арман жанрынын нугунда курулгандыгы ачык эле байкалып турат. Ошол көнүмүш формага М.Токобаевдин көркөм аң сезиминде спонданттуу түрдө кыймылга келип, кейипкердин ички муңун берүүдө өзүнчө эстетикалык функция аткарган. Демек, элдик оозеки драмалык чыгармачылыктагы арман–монолог формасы туңгуч профессионал саамалык пьесаны жаратууда «курулуш каражаты» катары кызмат кылып, «Кайгылуу Какейдин» көркөм составынан ажырагыс компонент катары орун алгандыгы талашсыз чындык демекчибиз.
Шаңдуу ыр, бий жигиттер менен кыздардын, эркек менен эркектин, аял менен аялдын бетме-бет мелдешиши, ыр, сөз менен атаандашып жарышышы, чечен айтышы, тамашалуу кайым айтуушулары, алым сабактары, же бири-бирин улап ырдашы жалаң эле «Кыз оюнунда» эмес, башка салттуу шаңдуу отуруштарда да, маселен, «Шерне», «Жоро ичүү», «Сармерден», «Ыр аяк» сыяктуу үлпөттөрдө, же болбосо жаштардын уюшмаларында, «Алты бакан селкинчек» иш-чараларында да уланган. Байкасак, ушундай элдик шайыр «театрдын» сөөлөттөрү, ортодо кыздар менен жигиттердин диалогу турган «элдик сахналардын» элестери, жөрөлгөлөрү, 20-30-жылдардын драматургиясында арбын учурайт. Алсак, К.Жантөшевдин «Карачач», Ж.Бөкөнбаевдин «Алтын кыз» пьесаларын келтирсек болот. Пьесалардан жасалгалуу кийинген кыз-келиндер менен жигиттердин бири-бирине кезек берип ыр ырдап, селкинчек тээп ойноп жатышкан эпизоддорду көрүүгө болот. Бул жерде авторлор сюжеттик эпизодду түздөн-түз элдик оюндун схемасына салып куруп жатканы көрүнүп турат. Тагыраак айтканда, чыгарманын шаңдуу сахнасын чагылтууга келгенде, өзүлөрүнүн натурасына жакын элдик драмалык-театралдык өнөрдүн салттуу формасы менен, элдик чыгармачылыктын поэтикасы менен ойлонуп отурат деп айтмакчыбыз. Албетте, бул сахнадагы диалогдор реалисттик методдун ыңгайынан караганда жасалма, өтө эле театралдуу өңдүү. Бирок ошого карабастан каармандардын көңүл маанайын, үмүт-тилегин берүүдө белгилүү даражада кызмат өтөп, кийинки сахнадагы конфликтиге сюжеттик өбөлгө даярдайт. Чукугандай табылып, кооз жана көркөм сүйлөнгөн кыргыздын чечендик кеби алгачкы профессионал драматургдарга өзүнчө бир өрнөк, көрөнгө-казына, персонаждардын речин курууда таянар үлгү болбой койбогон. Буга айрыкча, Касымалы Жантөшевдин «Карачач», Жоомарт Бөкөнбаевдин «Алтын кыз» драмалык чыгармаларын окуганда көбүрөөк ынанабыз.
Кошок жанры драманын структуралык компоненти катары образдык функция аткарган учурлар жок эмес. Буга Касым Тыныстановдун «Академия кечелери» драмасынан мисалдар табылат. Төмөнкү мисалды алып көрөлү: «О, жарыгым, менин жалгызым, кантип гана сенден айрылдым, карчыга кушту чөл сактайт, каз-өрдөктү көл сактайт, карып калган ата-энең, эми каерге барып жан сактайт» [Касым Тыныстан уулу. - Бишкек, 1991. 82-б.]. Бул 1916-жылкы көтөрүлүш учурунда, кандуу кагылышта каза болгон уулунун өлүгүнүн үстүндө ыйлап турган кемпирдин кошогу. Бул ый-кошок кандайча пьесадан орун алып калды? Үркүн кармашында өмүрү кыйылган жаш адамдын өлүмүн жана анын күйүтүн тарткан кемпирди сүрөттөөгө келгенде, балким, К.Тыныстановдун оюна кошок жөрөлгөсү автоматтык түрдө келген болуу керек. Анткени, К.Тыныстанов өскөн чөйрөдө өлүм бар жерде кошок – бул көнүмүш салт экендиги белгилүү. Турмуш чындыгын бериш үчүн автор сюжетке кошокту киргизбей кое албаган деп айтышка болот. Пьесадан Шабдан баатырдын өлүмүнө байланыштуу акын кошкон дагы бир кошокту көрө алабыз. Шабдан Жантай уулу тарыхый инсан. Анын өлүмү да, аза күтүү учурунда Шабданды жоктогон, даңктаган кошоктор да тарыхый чындык. Ошол тарыхый чындыкты өз колорити менен бузбай, бурмалабай берүү мүдөөсүнөн улам бул кошок пьесага киргизилиши мүмкүн. Бирок экинчи бир ойду да айтууга тийишпиз. Элдик фольклорго чыгармачылык менен мамиле жасоо жагынан мурдатан тажрыйбасы бар («Жаңыл Мырза» поэмасы) Касым Тыныстанов кошок жанрында күчтүү драмалык эмоционалдык көркөм потенциал жаткандыгын баамдабай койбогон. Кошок-монологдун ошол көркөм потенциалын сюжеттин түйүндүү драмалуу кырдаалдарында пайдаланууну автор өз алдынча чыгармачылык менен чечсе керек. Маселен, «Академия кечелеринде» 1916-жылкы үркүндүн кандуу конфликтисин чагылтууда узак сөз менен деталдаштырылган майда-барат сахналарды тизмектеп көрсөтүүдөн автор өзүн оолак кармаган. К.Тыныстанов падышалык куралчан желдеттер менен кагылышуунун трагизмин өлгөн уулун кучактап өксөп турган кемпирдин кандуу көз жаш аралашкан өйдөкүдөй кошогу аркылуу эле кыйла таасирдүү көрсөтүп койгон. Ал эми Шабдан Баатырдын ким экендигин түздөн-түз ремаркада же кимдир бирөөлөрдүн диалогдору аркылуу бергенден көрө, анын атагы алыска кеткен даңктуу өмүрүн кошок аркылуу берүүнүн сюжетте табигый болуп көрүнөөрүн К.Тыныстанов өзүнчө туюнуп, анан атайы бул форманы көркөм курал катары колдонгон көрүнөт. Эмнеси болсо да, кошок бул жерде персонаждардын ички жан дилинен чыккан монолог катары «Академия кечелеринен» сюжеттик-композициялык курулушуна табигый түрдө сиңип, автордук идеялардын образдык реализациясына өз үлүшүн кошкон деп жыйынтык чыгарууга болот. 
Терең баам сала келгенде, элдик оозеки чыгармачылыкта (айрыкча жомоктордо, элдик поэмаларда, эпостордо) сюжет куруунун өзүнчө бир туруктуу канону иштелип чыккандыгы байкалат. Бул архетип-схема мындан көрүнөт. Жомоктордо, эпостордо адат катары эки карама-каршы күч бетме-бет таймашат. (Мисалы, «Манас» эпосунда кыргыз калкы менен баскынчы калмак-кытайлардын кагылышы). Зордукчул карасанатай күчтөр, жалпылап айтканда, жамандык аксанатай күчтөргө – жакшылыкка убактылуу үстөмдүк кылат. Чындык, акыйкат тебеленип-тепселет, оң каармандар азап чегип, кыйын-кезеңдин ичинде калат («Манастагы» Алооке хандын кыргыздарга салган кыргынын, кыргыздардын туш-тушка чачылып, мекенинен ажырап, кор болушун эстейли). Акыры, куткаруучу пайда болот (Манас баатыр), аксанатай күчтөр куткаруучуну арка-бел тутуп, күрөшкө көтөрүлөт, аягында жакшылык жеңип чыгат, жамандык жазаланып, чындык салтанаттап, акыйкат калыбына келет («Манаста» калмак-кытай баскынчыларынын Ала-Тоодон куулуп чыгышы, кыргыз элинин Ата-Журтун кайрадан таап, эркиндикке ээ болушу). Символдуу алганда, кыргыз фольклорунда гана эмес, жалпы эле, чыгыш жомок-дастандарында түпкүлүгүндө ушундай сюжеттик типтүү схема илгертен түптөлүп, калыпка түшкөндүгү көрүнөт.  Алгачкы «Кайгылуу Какей», «Карачач», 30-жылдардагы «Айчүрөк» драмалык чыгармаларынын сюжеттик канвасы да, терең көз салсак, түпкүлүгүндө жогорудагыдай эпикалык сюжеттик конструкциянын үлгүсүндө курулган. Карайлы, «Кайгылуу Какейде»  Чойбек бай жомок-эпостогудай зордукчул кара күч. Какей кыз анын жайган торунда теңине жетпей кайгыга малынган жан. Какейдин сүйгөн жигити Өмүркул кара күчкө каршы күрөшүүнүн, коргоочунун жана куткаруучунун ролунда. Сюжеттин акырында Өмүркул Чойбекти жеңип, Какейди анын чеңгелинен куткарат. «Карачачта» да ушундай сюжеттик «схема» аракет кылат. Байлыгына жана бийлигине чиренген Болуш күчкө таянып, кедейдин кызы Карачачка үйлөнүп, өзүнүн зомбулугун көрсөтөт. Жаш өмүрү карыган көпкөн байга кор болгон кызды чыгарманын соңунда тайманбаган баатыр жигит Акмат эрксиздиктин торунан куткарып чыгат да, жамандык жазасын алат.

Жыйынтыкка келсек, Молдогазы Токобаев, Касымалы Жантөшев сыяктуу алгачкы драматургдар өздөрүнүн пьесаларынын сюжетин куруп жатканда элдик оозеки драманын, бала кездеринен аң сезимдерине сиңип калган жомоктук-эпостук сюжеттин категориялары жана көндүм канондору менен ойлонушкан. Алар сюжет курууда элдик эстетиканын схемаларына астыртан спонтандуу түрдө жетеленип жатышкандыгын сезишкен эмес. Ал эми фольклордук сюжеттин негизинде чыгарма жазууга келгенде, маселен, эпостун сюжеттик мерчемдерин даяр түрүндө драмага алып өткөн учурлар бар. Мисалы, «Семетей» эпосунда Талас жергесинде биринчи жолуккандагы Айчүрөк менен Чачыкейдин ортосунда болуп өткөн конфликт жана драмалуу диалог эпостун өзүндө жана «Айчүрөктө» негизинен экөө тең иденттүү. «Айчүрөктүн» авторлору К.Маликов, Ж.Бөкөнбаев, Ж.Турусбеков эпостун текстин вариациялап жазышканы менен негизги окуя түп өзөгүндөгүдөй берилип, каармандардын өз ара диалогунун жүрүшү жана ортодо тутанган конфликт «Семетейдегидей» сакталган. Авторлор эпостук окуянын өзүн гана эмес, эпостук ырдын метрикасы менен ритмикасынан өйдө сакташкан. Анткени бул эпизод эпосто турушу менен сахнага ылайык, драмалуу, курч диалогго эгедер, конфликтиси психологиялуу. «Айчүрөктү» өз учурунда көрүүчүлөрдүн зор кызыгуу менен көрүп, алакан чабышкандыгынын себеби, дегеле, негизи «Семетей» эпосу өзү өзөгүндө драматургиялуу келип, сюжети ачык контрастарга, карама-каршы оң-терс күчтөрдүн курч конфликттерине, диалогго бай болуп, театр сахнасына бап келгендигинде болгон. Мындан улам айтарыбыз, 20-30-жылдардагы драматургиядан элдик оозеки чыгармачылыктын ушундай салттуу эстетикалык көнүмүштөрүнүн издери ачык сезилет.
Жыйынтыктай турган болсок, жаралуунун, төрөлүүнүн бул картинасынан кыргыз драматургиясынын жайдак жерде жаралбагандыгын, улуттук кыртышка тамырлаган «салт» деген улуу нерсе бар экендигин, ал улуу нерсенин бир жерде кыймылсыз катып калган догма эмес экендигин, салттын жандуу кыймылда турарлыгын, жаңы өнүмдөрдүн төрөлүшүнө көрөңгө катары кызмат кылып, уланмалуулукту стимулдап, кечөөкү менен бүгүнкүнү байланыштырган феномен экендигин өз көзүбүз менен көрүп, таанып билдик. Драматургиянын практикасында турмуш кубулуштарын, жаңы темаларды жана идеяларды көркөм өздөштүрүү жаңы адабий формалар менен мурдагы салттык формалардын синтезинде ишке ашкандыгы, салттуу формалар пьесалардын сюжеттик-композициялык структурасына жалгашып, көркөм функция аткарып жаткандыгы, 20-30-жылдардагы кыргыз драматургиясы өзүнүн көркөм составы боюнча синкреттүү экендиги ачыкталды.
КОРУТУНДУ
Иштин корутундусунда төмөндөгүдөй жыйынтыктар ортого коюлду:
- кыргыз профессионал драматургиясынын жана театрынын алгачкы түйүлдүктөрү, түп башаты илгерки палеолит доорунда пайда болгон мал чарбачылык, дыйканчылык эмгек процесстеринин катмарларынан өнүп чыккан «Бекбекей», ошондой эле, «Шырылдаң», «Оп майда» сыяктуу ичине сахналык башталмаларды камтыган байыркы элдик ырларда жатат. 

-  искусствонун байыркы элементтери көчмөнчүлүк доордо кыргыз ичинде жашаган шамандык (бакшылык) диндин ритуалдарынан да көрүнөт. Бакшынын магиялык-мистикалык ритуалы драмалык речтин элементин да, музыканы да, пантомиманы да, бийди да ичине камтып, өзүнчө эле бир хореографиялык драма өңдүү. Бүткүл жан-дили менен магиялык-мистикалык дүйнөгө кирип кеткен бакшынын бул «ролунда» ички психологиялык драмалык чыңалуу абдан күчтүү. 
- байыртан келе жаткан бай салты бар кыргыздын чечендик кеби драмалык жана сахналык речтин башталмаларын алып жүргөндүгү менен  айырмаланат. Чечендик кеп драмалык чыгармадагы каармандын атаандашына берген курч репликасынын өзү сыяктуу, же болбосо роль аткарып жаткан актердун кыябын келтирип, логикалык жана тыбыштык басымдарды коюп, мааниге жараша интонацияны өзгөртүп, мыкты дикция менен таамай сүйлөгөн сахналык кебине окшоп турат.

- оозеки чыгармачылыктагы кошок жана арман ырлары өзүнүн мазмунунун трагизми, монологиялык жаратылышы, аткарууга эсептелгендиги боюнча кыргыздын элдик драмалык искусствосунун оорчундуу кайталангыс компоненти болуп эсептелет. Чын-чынына келгенде, кошок менен арман - булар  драмалык монологдун өзү. 
- айтыш жанры драматургиялык жана театралдык жөрөлгөлөргө, белгилерге бай. Айтышты драмалык өнөргө жакындатып турган нерсе – бул биринчи иретте, анын диалогиялык мүнөзү жана айтыштын субъектилеринин, акыл-эсинин жогорку даражада чыңалгандыгы, таймаштын конфликтүүлүгү жана драматизми. 

- илгертен эл ичинде жаралып, көндүм көрүнүшкө айланып калган маданий-этнологиялык кубулуштардын бири – үйлөнүү үлпөт салтынын церомониялары менен процедуралары, жөрөлгөлөрү драмалуу жана театралдуу компоненттерге бай келип, «Жар көрүшүү», «Токмок салуу», «Кыз оюн», «Төшөк талашуу», «Такыя салуу», «Кыз кыңшылатуу», «Кемпир өлдү», «Бет ачар», «Отко киргизүү», «Өкүл ата, өкүл апа» шайлоо ж.б.у.с. иш-чаралар театрдык – оюндук (зрелищно-игровой) мүнөзү менен өзгөчөлөнөт.

- «Кыз оюн» үйлөнүү үлпөт салтынын ар дайым аткарыла турган туруктуу бөлүгү. «Кыз оюнунун» кагазда жазылбаган, эсте сакталган сценарийи бар. Оюн ошол оозеки пьеса-сценарий боюнча жүргүзүлөт. «Кыз оюнундагы» кыз-келиндер менен жигиттердин беттешип, бири-бирине кезек берип, алмак-салмак ырдашканы да профессионал драмадагы диалогиялык речти элестетет.

-  куудулдардын айлана-тегерегине көрсөткөн өнөрлөрү өзүнчө бир комедиялык сахнаны элестетип турат. Шаршен Термечиков көп учурда күн мурун оозеки түзүп алган өзүнүн сценарийи, комедиялык «мини пьесаларынын» долбоору менен иштеген. 
- «Манас» көптөгөн кылымдар бою алатоолук калк үчүн оозеки эпикалык драманын жана театрдын милдетин аткарып келген. Сюжет жагынан алып караганда, «Манас» эпосу драматургиялык сапат-касиеттерге бай чыгарма. Манасчы өзүн тегеректеп угуп отурган көпчүлүктү оозеки көркөм тексттин мына ушул драматургиялык касиети менен, мындайча айтканда, сюжеттик окуянын конфликтүүлүгү жана драматизми менен өзүнө тартып кеткен. «Манастын» кээ бир сюжеттик окуялары өзүнчө эле бир бүткөн пьесаны да элестетет жана өзгөчө драмалык касиетке эгедер. «Алмамбет менен Чубактын чатагы» өзүнүн формасы жагынан да, структуралык түзүлүшү жагынан алганда да, жана да конфликттин курчтугу, динамикалуулугу, диалогдордун экспрессивдүүлүгү, кыймыл-аракеттүүлүгү тарабынан караганда да нагыз драмалык чыгарма катары саналууга татыйт. Манасчы манас айтып жатканда, тегеректеп отурган угуучулар айтуучунун сөздөрүн гана укпастан, манасчынын буркан-шаркан түшкөнүн, миң кубулган обонун, миң өзгөрүлгөн өңүн, көбүрүп-жабырган эмоциясын, жестикуляциясын, мимикасы менен тула боюнун пластикасын да угуп-көрүп турат. Манасчынын актердук инструментовкасынын күчтүүлүгүнөн улам угуучулар окуяга өздөрү катышып жаткандай сезишет. Демек, «Манас» - кыргыз элинин көпчүлүктүн ортосунда аткарылууга арналган оозеки улуу драмасы да, трагедиясы да. Ал улуу драманы эл алдында «манасчы» аттуу актер аткарган. Манасчынын өнөрү бир актердун театры.
- 20-30-жылдардагы кыргыз драматургиясы өзүнүн көркөм составы боюнча синкреттүү экендигин, элдик-драмалык-театралдык өнөрдүн илгертен келе жаткан көнүмүш көрүнүштөрү (үйлөнүү салт каадалары, «Кыз оюну», жаштар оюну, кыз-жигиттин алым-сабактары, арман-кошок монологдору, чечен сөз салты ж.б.) пьесалардын сюжетинин ажырагыс элементи катары жашап тургандыгын, драмаларда салттык сюжет куруу ыкмалары эпикалык модель менен жүзөгө ашып отургандыгын («Карачач», «Кайгылуу Какей» ж.б.), кыргыз профессионал драматургиясынын башталыш этабы мурдагы элдик оозеки драмалык чыгармачылыктын тажрыйбасы менен «генетикалык» байланышта тургандыгын жана жаңынын жаралышына база болуп бергендигин тастыктады.

РЕЗЮМЕСИ

   Өзөктүү сөздөр: оозеки драма, фольклордук театр, элдик спорттук оюндар, акындар айтышы, үйлөнүү үлпөтү, элдик ырлар,  куудулдар өнөрү, конфликт, диалог, монолог, драматизм, театралдуулуктун элементтери, башат, салт, көркөм-маданий трансформация, профессионалдык драматургия.
  Изилдөөнүн материалы: элдик оозеки драма, театралдык-драмалык чыгармачылык, алардын көркөмдүк-маданий феномен катары коомдогу кызматы, оозеки драманын жана фольклордук театрдык чыгармачылыктын салттарынын  эстетикалык трансформациясы.

  Изилдөөнүн объектиси: кыргыздардын элдик оозеки драмалык чыгармачылыгы, фольклордук-театралдык искусствосу, алардын жааматтагы көркөмдүк-маданий функциясы, кыргыз профессионалдык драматургиясынын жаралуу процессинде  фольклордук оозеки элдик драманын салттарынын трансформацияланышы.

   Изилдөөнүн максаты: оозеки элдик драманы, фольклордук-театралдык-драмалык  чыгармачылыкты, алардын салттарынын хх кылымдын 20-30-жылдарындагы көркөмдүк-маданий трансформациясын изилдөө аркылуу кыргыз профессионалдык драматургиясынын улуттук башаттарын, тарыхый-маданий тамырларын аныктап ачуу.

 Изилдөөнүн методологиясы: изилдөөнүн методологиялык негизине элдик оозеки драманын жана фольклордук театрдын феноменин, жана ошондой эле драматургияны изилдеген россиялык жана кыргызстандык окумуштуулардын илимий-теориялык идеялары алынды.

  Изилдөөнүн натыйжалары жана алардын жаңылыгы: элдик оозеки драма, театралдык жана драмалык искусствонун элементтерин кең-кесири алып жүргөн ар түрдүү элдик оюндар, үйлөнүү үлпөттөрү, акындардын айтышы, элдик куудулдардын өнөрү ж.б. көрүнүштөр жана алардын салттарынын көркөм трансформациясы биринчи жолу системалуу түрдө изилденди жана алар кыргыз профессионал драматургиясынын улуттук башаттары катары алгач жолу кеңири ачылып аныкталды. Изилдөөдө “Манас” эпосу кыргыздардын эпикалык театры, драмасы жана трагедиясы катары каралды жана профессионалдык драматургияны ич жактан азыктандырган булак экендиги тастыкталды.
РЕЗЮМЕ

диссертации Сулайманкуловой Мээрим Бекболотовны “Кыргызская народная устная драма как национальный источник профессиональной драматургии” на соискание ученой степени кандидата филологических наук по специальностям 10.01.01 - кыргызская литература, 10.01.09 – фольклористика. 

Ключевые слова: айтыш (состязание акынов), диалог, драматизм, искусство народных комиков, истоки, конфликт, монолог, народные песни, народные спортивные игры, профессиональная драматургия, свадебные игры, традиция, устная драма, фольклорный театр, художественно-культурные трансформации, элементы театральности.
Материал исследования – письменно зафиксированные изустные образцы народной драмы; факты театрально-драматического фольклора как художественно-культурный феномен; реалии эстетической трансформации традиции устной драмы и фольклорной театральности.

Объект исследования – парадигма народного театрально-драматического творчества, зрелищных искусств кыргызов; их художественно-культурные  функции и бытование в национальном эстетическом сознании; трансформационные процессы традиции фольклорной драмы в процессе зарождения профессиональной драматургии.
Цель исследования: выявление истоков профессиональной кыргызской драматургии; характеристика художественно-культурной трансформации фольклорного театрально-драматического творчества, комплекса зрелищных искусств народа в целостное жанровое и стилевое своеобразие современной профессиональной драматургии в 20-30-е годы ХХ века.
В основу методологии исследования положены научно-теоретические идеи сравнительного рассмотрения динамики  национальной художественной системы, апробированные европейскими и кыргызстанскими учеными, исследовавшими феномен устной народной драмы и фольклорного театра.
Научная новизна и результаты исследования. Впервые в отечественной фольклористике и литературоведении выявлены, изучены и получили системно-типологическую классификацию образцы театрально-зрелищного народного искусства (изустная народная драма, народные игры, свадебные церомониалы, айтыш, искусство народных комиков), определена их порождающая роль в формировании профессиональной драматургии; в частности, эпос “Манас” определяется как явление народной драмы – источник профессиональной драматургии. 
Сфера использования и практическое применение. Выводы имеют значение для филологической и культурологической аудитории – академической науки, университетов и общеобразовательной школы, для обновления содержания учебных программ и учебников кыргызского фольклора и литературы.
ABSTRACT
of the research thesis of  Sulaymankulova Meerim Bekbolotovna "Kyrgyz folk oral drama as a national source of professional dramaturgy", presented for the academic degree of candidate of science in philology

Specialties: 10.01.01 - кyrgyz literature, 10.01.09 - folkloristics  
Keywords: oral drama, folk theater, folk sports games, contest of akyns, wedding games, folk songs, art of folk comedians, conflict, dialogue, monologue, dramatism, theatrical elements, origins, traditions, artistic and cultural transformations, professional dramaturgy.
Study materials: oral folk drama, theatrical and dramatic art as a whole, their existence in the society as an artistic and cultural phenomenon, the realias of the aesthetic transformation of traditions of oral drama and folk theatricism.
The object of study: oral folk drama, theatrical and dramatic art, performing arts of the Kyrgyz people, their artistic and cultural functions in the society, transforming the tradition of folk drama in the process of professional dramaturgy generation.
Objective: to establish and identify the national origins, historical and cultural roots of professional Kyrgyz dramaturgy by researching oral folk drama, folk theatrical and dramatic art, performing arts of the nation, their artistic and cultural transformations in the 20s and 30s of 20th century.
Research Methodology: the basis of the research methodology is the scientific and theoretical ideas of the Russian and the Kyrgyz scientists who conducted the research on the phenomenon of oral folk drama and folk theater.
Results of research and its novelty: oral folk drama, various folk games, wedding ceremonials, aitysh of akyns, art of folk comedians who abound with the performing art elements and dramatic arts that for the first time systematically investigated and identified as the national origins of the Kyrgyz professional dramaturgy, revealed their artistic and cultural transformations during the process of professional Kyrgyz drama generation.

In the research the epic "Manas" is defined as an epic theater, as an oral folk drama and tragedy of the Kyrgyz people, who served as a life-giving source of the professional drama.

